
     O TESOURO DO DRAGÓN

    Hai moitos anos, no afastado país de Tarmenia, vivía unha fera terrible que tiña aterrorizada a toda a poboación: o dragón Moghur, o de alento de lume e poutas coma puñais.




    Os homes e as mulleres vivían co corazón encollido polo medo e cada día observaban o ceo con temor. Sabían que en calquera momento podería aparecer de entre as nubes a silueta ameazadora do dragón, disposto a queimar as colleitas, matar os animais e destruír as súas casas.




    O dragón moraba nunha cova solitaria escavada na aba da Montaña das Sombras. No máis profundo daquela gruta gardaba todas as riquezas que roubara, obsesionado por posuír as xoias máis fermosas: alfaias de ouro e prata, esmeraldas verdegaias, diamantes de brillo misterioso, perlas da cor da lúa chea... Tras tantos anos coa ansia de aumentar o seu tesouro, xa non quedaba no país nin unha xoia que Moghur non posuíse.




    Os mozos máis valentes do reino, e tamén os doutros países veciños, intentaran entrar na gruta, atraídos polo tesouro e pola gloria de matar o aborrecible Moghur. Mais ningún o conseguira, e todos acabaran pagando coa vida a súa ambición.




    Se desde as terras dominadas polo dragón Moghur se navegaba durante cinco días a través do Mar Profundo, chegábase ao país de Moebia, onde gobernaba o vello rei Karmul. Este rei tiña unha única filla, tan valente como fermosa: a princesa Zeralda.




    En Moebia tamén coñecían as temibles visitas do dragón, que ás veces sobrevoaba o extenso mar para atacar as terras de Karmul. Logo dunha destas incursións, que deixara un río de dor e espanto ao seu paso, a princesa Zeralda tomou a decisión máis arriscada da súa vida: non descansaría ata conseguir que aquel monstro insaciable desaparecese para sempre deste mundo.




    Viaxaría deica o país veciño e roubaría o tesouro gardado na Montaña das Sombras, o único xeito de rematar coa maldade do dragón. Pois no Gran Libro dos Sucesos Extraordinarios, a maior alfaia da biblioteca real, estaba escrito que Moghur morrería cando alguén lle arrebatase a xoia máis prezada do seu tesouro: o marabilloso e único Anel de Luz.

